
乘不報而疑閣臣處見輕見疑之勢日凜凜救過不給安

能展布四體以佐　聖政萬分一哉伏望

皇上勤批答以明　聖斷平喜怒以調群情時　御朝講

以圖政理而決壅蔽臣等亦得依末光奉　隆旨以盡欵

欵之愚忠若猶政事不修　朝廷不治則治臣之罪以彰

其慢惟

皇上少加意于臣言臣于前月中已進有　召見一揭方

屛息俟報而特恐倉皇造膝之項不能盡所欲言是用竊

取周易泰交之義略陳要務如此蓋主與臣交大臣與小

臣交當事者與言事者交皆所與共成泰道以定　國論

以一政體者也〈出文肅奏章〉

閣臣請　進講詩經孝經

雲南御史薛繼茂條陳緬夷方略及請釋繫臣李材

上命釋之海內稱頌〈出邸報〉

六月沈惟敬歸自釜山同倭酋小西飛彈守來請欵而倭

隨犯咸安晉州逼全羅聲復漢江以南以王京漢江爲界

李將軍計全羅饒沃南原府尤其咽喉乃命李平胡查大

受扼南原祖承訓李寧移南陽劉綎移陝川已倭果分犯

我師竝有斬獲兵科都給事中張輔之謂倭聚釡山原徉

退誘　中朝撤兵圖漸逞無故請貢非人情今猝犯晉州

--

情形悉露宜節制征勦遼鎮都御史趙燿亦報欵貢不可

輕許會七月十九日倭從釜山移西生浦送囘王子陪臣

而我師久暴露一聞撤勢難久羈經略乃請留戍全羅慶

尙云全慶二道在該國極南慶讓稍東全羅稍西朝鮮稱

曰二南此倭犯必繇之路爲該國門户以眎王京平攘則

堂奧也兩道守則朝鮮安而東保薊遼舉安釜山遥接對

馬倭可乘舟復犯亦宜區處議留劉綎川兵五千吳惟忠

駱尙志南兵二千六百合薊遼共萬六千人聽劉綎分布

慶尙之大丘慶州全羅之南原雲峰諸路仍咨國王募武

健赴綎訓練全羅諸道產炭鐵宜敎演火砲倂及時築壘

濬溝扼險其世子光海君琿頗英發諭令居全慶閒督師

劉綎特加禦倭總兵銜吳惟忠等竝聽調度各兵計餉月

五萬金朝鮮瘡痍未復得量給衣鞋費更請乘小西飛乞

貢緩期數月延至春汛後留戍已定規進止而本兵謂留

兵萬六千復轉餉非筴劉綎已備倭副總兵量加府銜卽

部川兵五千倡該國訓練各餉稍節縮責以俱辦或慮行

長尙未歸巢量益吳惟忠等南北各兵待行長歸議撤遼

鎮𥳑卒三千統以游擊二員于鳳凰城湯站等處防守聽

劉綎調取應援便是時石司馬一意主欵議撤兵省餉而

經略以師老無成功亦願借倭退弛担因謬依違其閒然

